
Мöд воö став Россия пасьта кутам пасйыны Победасянь сизимдасöд во тырöм. Ыджыд тшупöда пас, ыджыд кадколаст. 
«Война» - тайö сьöд, повзьöдчана, мисьтöм кырныш кодь кыв, кодi быд семьяö миян ыджыд странаын бурдлыöм дойöн пыравлiс да кокавлiс-нулiс и верстьööс, и томöс, и ичöтöс. Война колис йöз сьöлöмö бурдлытöм вурыс.

Альберт Ванеев, миян удораса поэт гижис:

Челядьдыр кольö –

Сыкöд нинöм он вöч.

Челядь шогыд – дзоля,

Кöч бöж кузьта стöч.

Но мый вöлi бурыс,

Олö миян тшöтш,

Казьтылантор сюрас

Югыд, мича, сöдз…

… Быттьö эз сот сьöлöм

Тöждысьöмлöн би…

…Но войнаыс вöлi,

И сэк быдмим ми.

Гижысь бура тöдö война кадсö, öд сылöн челядьдырыс усис сы пöраö. А.Ванеев быдмис сэк, кор страна пасьта гымалiс война.

Война да челядьдыр – кутшöма оз моздыны тайö кывъяс öта-мöдлы. Весиг йирмöг босьтлывлö. И збыльысь, он тöд, кыдзи эськö олiм, асьным кö чужим сiйö сьöкыд кадö. Кыдзи эськö олöмöй бергöдчис? Ми ёртъяскöд тшöкыда ворслывлам Интернет пырыс «танчикинас», ворсöм кыдз ворсöм: виалан-лiян противниксö, зарöбитан баллъяс. Мамö тшöкыда пинясьлö таысь, висьталö, мый компьютер кындзи сэсся нинöм ог и аддзы. Аддза! Ме весьсö аддза и кыла. А «танчики» - тайö менам аслыспöлöс дасьтысьöм, öд некодi оз тöд, мый лоас аски…
Гожöмнас меным тырö дас квайт арöс. Став олöмöй на водзын. И сэк жö дум вылö усьлö Федя Мелехин, кодi тшöтш виччысис ассьыс дас квайтöд чужан лунсö. Иван Григорьевич Торопов кыдзи и Альберт Ванеев быдмис война кадö. Уна сьöкыдлун сылы ковмис пыкны. Сiйö кадсяньыс и босьтö ас вужъяссö коми зонка – Федя Мелехин. Зон, кодi война кадö вежö ас ичöтджык чой-воклы батьöс и мамöс. Зон, кодi война кадö нэм кежлö янсöдчö ас челядьдырся каднас. Зон, кодi кадысь водз гöгöрвоö олöмыслысь гугсö и бансö. Ме ас семьяын медiчöт. Став мелiлуныс да радейтöмыс бать-мамсянь меным век сюрлiс унджык. Та вöсна меным сьöкыд сувтöдны ачымöс Федя местаö, но век жö, ме чайта, мый верми лоны эськö сы кодьöн. И сэк жö аттьöала Енмöс, мый чужи мирнöй кадö, мы йог тöд снарядъяслысь юр весьтын потласьöм, мый оз ков пыкны тшыглун да шоглун.
Меным мамö висьтавлiс, война кадö сылöн бабыс, менам прабаб, Коновалова Лия Андреевна, уджавлiс детскöй садйын воспитательницаöн. Сiдзсö быттьö нинöм таын тöдчанаыс абу, но вöлi Лиялы сэки дас кык арöс. И нöшта мамö шулiс, мый ичöтик нывкаяс да зонкаяс дас кык арöса Лия нывкаöс нимтылiсны тётя Лияöн. Со кыдз – ачыс на кага, а челядь нин шуöны сiйöс тётяöн. Тайö висьтасьöмыс миян семьяын мыйöнкö матын Нина Куратовалöн «Бобöнянь кöр» гижöд дорö. Öд сэн Зинук нима нывка война кадö пырö уджавны детдомö воспитательницаöн. Дерт, миян Глотово сиктын детдомъяс эз вöвны, но вöлi детскöй сад, кöнi ыджыдъяскöд тшöтш уджалiсны-отсасисны и челядь.

Талун тшöкыда позьö кывлыны сиктса верстьöяссянь, мый челядьыс быдмöны йöйöсь. Ме такöд абу сöглас. Ми абу йöйöсь, прöстö олöмыс мöд. Да талун ставыс миянлы шедö кокниа: кöсъян телефон – батьö ньöбö, кöсъян ноутбук – мамö ньöбö. Та дорö öдйö велалан и дугдан донъявны-видзны. Быттьö сiдз и колö. Весиг «аттьö» кывсö пöшти огö шулöй. Кокö начальнöй классъясын велöдчигöн ми стöлöвöйын панiм тыш: мöдiм лыявны öта-мöднымöс нянь торъясöн. Ставнымöс пыртöдлiсны дирекцияö, нуöдiсны сёрни, а сэсся и родительскöй собрание вöлi. Сэки няньöн дурöмыс эз и инмыв миян сьöлöмö, но öнi та йылысь казьтылöмысь – яндзим. Но кыдз шуласны, киссьöм васö бöр он курав. А казьтывны мöдi та йылысь тшöкыда буретш «Бобöнянь кöр повесьт лыддьöм бöрын». Сэнi эм эпизод, кор детдомса челядь шыблалöны джоджö нянь коркаяс. Но сэн шыблалöмлöн помка вöлi мöд, эз ворсны-дурны ми моз, а прöстö челядьлы вöлi окота сёйыштны корка – прöстöй челядь кöсйöм, но война кадö…
Ичöтик морт ыджыд война дырйи – тайö зэв повзьöдана серпас. Но, бара жö но… татшöм вöлi олöм. Юрий Константинович Васютовлöн, тшöтш жö миян удораса гижысьлöн, «Шондiа вой» повесьтын петкöдлöма татшöм быдлунъя олöм – олöм война кадö, олöм челядь синмöн. Бузов Семён, Галев Василий, Кочева Валентина, Анна Козлова, Леонид Томов – начальнöй класса велöдчысьяс, кодъяс парпаяс сайын пукалiгöн сьöлöмöн кылöны олöмлысь дзугöм. Тайö челядьыс ас вежöрöн гöгöрвоöны, мый «староста» ыкв оз лöсяв класса веськöдлысьлы (а миян классын президент да министръяс, ме таво лои оборона да МЧС серти кывкутысьöн), мый быд кöпейкаöн позьö отсавны фронтлы (а ми öти кöпейка деньгаöн шыбласям ваö, кодлöн мичаджыка пырас). А нöшта война кадö челядь зiлисны отсавны колхозлы и страда дырйи, и картупель уберитiгöн. Талун жö ми лыддям позорöн ск картаын уджалöм. Кодi велöдчö слабджыка, пыр и нимтам колхозникöн (кöть эськö велöдысьясыс век миянöс öлöдöны таысь) да дэльöдам, мый школа бöрын ас СПК-ö и ковмас пырны уджавны, скöтлысь сiтсö зыртны. Ог тöд мыйла, но ми пöвстын лыддьысьö му вылын уджалöмыс лёк уджöн. Быттьöкö тэ неудачник. Аöд важöн весьöн уджалiсны колхозъясын и нинöм, сiдз жö олiсны.
Мöвпала олöм йылысь, война кадö челядьлöн олöм йылысь и гöгöрвоа, мый талун ми олам мöд ног. Ёна, зэв ёна вежсис олöмыс. Миян мöд видзöдласъяс, мöд кöсйöмъяс – ми асьным мöдöсь. Но кыдз шулывлö миян история велöдысь: «Не будьте Иванами, не помнящими своего родства», та вöсна миянлы оз позь вунöдны ас история, оз позь вунöдны Великöй Отечественнöй война кадсö, кор Победа матыстiсны эз сöмын верстьö йöз, но и и челядь. Меным зэв жаль, мый ме эг су ловйöн ас прабабöс, этша вичмис сёрнитны и ас бабöкöд сылöн олöм йылысь. Но ыджыд аттьö миян коми гижысьяслы, Альберт Ванеевлы, Юрий Васютовлы, Нина Куратовалы, Иван Тороповлы и мукöд авторъяслы, кодъяс лöсьöдiсны сьöлöм чепыльтана, майшöдана, мöвпавны ыштысь гижöдъяс. Гашкö, налöн гижöд-висьтъяс и лоисны сэтшöмöсь сыысь, мый подулöн лоö збыльвывса олöм, ичöт челядьлöн верстьö тöждъяс. Мед жö дыр на олöны ми пöвстын Федя Мелехин, Лёня Томов, Зинук – став литературнöй геройяс, кодъяс пыр ми вермам тöдмасьны войнавывса олöмнас, тöдмавны, кыдзи олiсны ичöтик нывкаяс да зонкаяс ыджыд война дырйи.

Мед жö войнаыс нэм кежлö сэсся коляс книгаясын да кинофильмъясын, а челядь некор оз мöдны тöдны сылысь чужöмбансö…
Эз кампета вöв миян челядьдырным,

А ёнджыкасö шома либö курыд,

Но бордъяссим ми,

Комын арöс тыртiм…

А ичöтдыртö кыдз он казьтыв бурöн?

А.Ванеев

